
Haurren lana
GOGOETA

•	Lanean aritzen diren haurren kopuru osoa heren bat murriztu da 2000. 
urtetik, hau da, 246 milioi izatetik 168 milioi izatera pasatu dira. Ho-
rietatik erdiek baino gehiagok, hau da, 85 milioi haurrek, lan arriskut-
suak egiten dituzte (2000. urtean, 171 milioi haur ziren).

•	Asia eta Ozeano Bareko eskualdeak du haur langileen kopuru handiena 
(ia 78 milioi, hau da, haurren biztanleriaren % 9,3), baina Saharaz 
hegoaldeko Afrikak jarraitzen du haurrak lanerako gehien erabiltzen 
(59 milioi, % 21 baino gehiago).

•	Latinoamerikan eta Kariben, 13 milioi haur (% 8,8) ari dira lanean, 
eta Erdialdeko Ekialdean eta Iparraldeko Afrikan, berriz, 9,2 milioi 
haur (% 8,4).

•	Nekazaritzaren sektoreak ditu haur gehien lanean (98 milioi, edo % 
59), baina zerbitzuen sektorean (54 milioi) eta industrian (12 milioi) 
lan egiten duten haurren kopurua ere kontuan hartzekoa da, eta gehiengoa ekonomia informalean aritzen da 
bereziki.

•	2000. urtetik, lanean aritzen diren neskatilen kopurua % 40 murriztu da; aldiz, mutikoena % 25

	– Zer iritzi duzu haurren lanari buruz?

	– Zer ondorio dakartza haurren lanak?

EBANJELIOA

«Garai hartan, lege-maisu bat aurreratu zitzaion Jesusi, eta galdera bat 
egin zion: «Zein da agindu guztietan nagusiena?». Jesusek erantzun: 
«Hona hemen nagusiena: ‘Entzun, Israel: Jauna da gure Jainkoa, Jau-
na bat bakarra da; maita ezazu Jauna, zeure Jainkoa, bihotz-bihotzez, 
gogo osoz, adimen guztiz eta indar guztiz’. Eta hona hemen bigarrena: 
‘Maitatu lagun hurkoa zeure burua bezala’. Ez da agindu hauek baino 
handiagorik». (Mk 12, 28b-31)

	– Zer esaten dizu testu honek, haurren lanari dagokionez?

OTOITZA

BIDAL IEZADAZU NORBAIT MAITATZEKO

Jauna,

Gose naizenean, ekar iezadazu janaria behar duen norbait. 

Egarri naizenean, ekar iezadazu ura behar duen norbait. 

Hotzez nagoenean, bidal iezadazu beroa behar duen norbait.

Atsekabe bat dudanean, utzidazu pozbidea behar duen norbait.

Nire gurutzea pisutsu bihurtzen denean, parteka dezadala bestearen  
gurutzea. Pobre naizenean, jar nazazu behartsuaren inguruan.

Denborarik ez dudanean, emadazu nire minutuak behar dituen norbait.  
Umilazio bat jasaten dudanean, emadazu norbait goraipatzeko aukera. 

Gogogabetuta nagoenean, bidal iezadazu nire adorea behar duen norbait.

Besteek ni ulertzeko beharra sentitzen dudanean, bidal iezadazu nik ulertzea behar duen norbait. Besteek ni zaint-
zeko beharra sentitzen dudanean, bidal iezadazu nik zaindu beharreko norbait.

Nire buruaz pentsatzen dudanean, erakarri nire arreta beste pertsona batengana.

Egin nazazu merezidun, Jauna, nire anai-arrebak zerbitzatzeko, mundu honetan pobre eta gosez bizi eta hiltzen 
diren horiek zerbitzatzeko.

Emaiezu, nire eskuen bidez, eguneroko ogia; eta emaiezu bakea eta zoriona, nire maitasun ulerberari esker”.

(Teresa Calcutakoa).

Bidezko Merkataritza
GOGOETA

Bidezko Merkataritza ohiko merkataritzaren alternatiba bat da, 
eta, irizpide ekonomikoez gain, kontuan hartzen ditu gizartea 
eta ingurumena barne hartzen dituzten balio etikoak. Bidezko 
Merkataritzak soldata duinak eta lan-baldintza hobeak bermat-
zen ditu Hegoaldeko herrialdeetako gune pobreetako ekoizleent-
zat. Haien baldintzak hobetzen ditu, lortzen diren sariak ekintza 
komunitarioetan inbestitzeari esker: hezkuntzan, osasunean, 
etxebizitzetan, prestakuntzan, etab. Eta kalitatezko produktuak 
lortzea segurtatzen du, langileen eskubideak eta ingurumena 
errespetatu direla bermatuz.

•	Zer balioesten duzu gehien Bidezko Merkataritzan?

•	Bidezko Merkataritzako jarduerarik ezagutzen duzu?

•	Bidezko Merkataritzan lagundu duzu inoiz?

 

OTOITZA

Jesusen urratsei jarraitzea besteen beharrei begira erne bizitzea da, 
eta guztiok bizitza duina izan dezagun konpromisoa hartzea.

Bizitzaren Jauna, Zuk ongia egin zenuen beti,
solidaritate eraginkorraren bidea erakutsi zenigun,  
besteen oinazeaz kezkatuta eta erne bizitzea 
eskatzen duen besteenganako maitasunaren bidea, 
eta, horregatik, pertsona orok bizitza duina izateko  
irtenbideak bilatzen irakatsi diguzu.

Jauna, ez da erraza solidarioa izatea, 
gure erosotasunei gogor heltzen diegu askotan, 
begiak ixten ditugu (eta bihotza, are okerrago),
ez dugu sufritzen dutenen oihua entzuten.

Zure hitza, Jauna, bi ahoko ezpata bezalakoa da! 
Entzuten dugunean, ezin dugu berdin jarraitu.
Bihurtzeko dei egiten digu, aldatzeko desafioa egiten digu,
Zuk egindakoari jarraitzera gonbidatzen gaitu, solidario izanez  
bizitzera eta justizia bilatzera bultzatzen gaitu. 

Jesus, maisu ona, emaguzu bihotz irekia
Zure Hitza hartzeko, eta hark gure  
barnean eragina izan dezala, keinu  
eta egintza zehatzetan bizi dezagun.

Garai zailak dira hauek.
Baztertuta bizi dira asko gure munduan,
Jainko-merkatuari interesatzen ez zaizkion milioika pertsona daude.
Baina Jainkoarentzat horiexek dira garrantzitsuenak!
Lagun gaitzazu erne egoten. Irakatsi saiatuak izaten.
Bultza gaitzazu erantzunak ematera. Erakutsiguzu solidaritatearen bidea,
Zuk eskatu bezala bizi gaitezen, Jauna

(Marcelo A. Murúa)

Zergatik eta nola birziklatu
GOGOETA

Zabor gehiegi sortzen dugu. Hala ere, sortzen 
dugun zaborraren zati handi bat berrerabili edo 
birziklatu egin daiteke. Eta hori, neurri handi ba-
tean, gure esku dago.

Zaborraren balio materialaren erabilera ona egiten badugu, gure ingurumenaren osasuna hobetuko dugu. Birzikla-
penean parte hartzen dugunean, ingurumena babesten dugu.

Zalantzarik gabe, gizakiok bilakatu gara ingurumenaren hondatzearen eragile eta, aldi beran, biktima nagusi. Be-
raz, erantzukizun indibiduala eta kolektiboa dugu gure ingurumen-ohiturak eta -jarrerak moldatzeko orduan. 

Hondakinen sorrera da mende berri honetako gizarte aurreratuen ingurumen-arazorik handienetakoa. Ezin dugu 
geure buruaren borrero izaten jarraitu.

•	Gero eta zabor gehiago pilatzeko joera eten behar dugu.

•	Kontrolatutako zabortegietara doazen hondakinen kopurua murriztu behar dugu.

•	Zaborraren balio materialari eta energetikoari erabilera ona eman behar diegu. 

•	Gutxiago kutsatu behar dugu. Lehengaiak eta energia aurreztu behar ditugu.

OTOITZA

Zergatik erakartzen gaitu “erabili eta botatzeak”?
Zergatik sortzen dugu horrenbeste zabor?
Zergatik ez dugu berrerabiltzen eta birziklatzen?

Jesus, Jauna,
badakit erraza denak erakartzen nauela,
gauza asko berrerabili gabe botatzen ditudala,
birziklatzea ahaztu egiten zaidala,
ditudan gauzei baliorik ematen ez diedala.

Lagun iezadazu nire ekintzen jabe izaten.
Aldatu nigan gauzei bere balioa emateko, 
berrerabiltzeko eta birziklatzeko lagungarri ez diren ohiturak.

Lagun iezadazu esaten dudanaren, nire jokaeraren eta egiten dudanaren erantzule izaten.
Ez nadila azalekoa izan, ez zabarra, ez arduragabea.

Sortu nigan soiltasunaren espiritua,
behar dudana soilik kontsumitzeko espiritua, guztien ona bilatzeko espiritua. 

Ingurunearen kutsadura
GOGOETA

Ingurumenaren ezaugarrietan egiten den aldaketa desiraezin oro da, planetako izaki bizidun guztiei modu nega-
tiboan eragiten dien aldaketa oro. Aldaketa horiek modu naturalean edota gizakiaren ekintzen bidez sortzen dira.

Uraren kutsadura: uraren ezaugarri naturalen aldaketa da, eta, bereziki, gizakien ekintzengatik gertatzen da; 
kutsatutako ura ez da egokia giza kontsumorako, edo ez oso egokia; ez eta landareei eta animaliei bizi-euskarria 
emateko ere (ibaiak, aintzirak, itsasoak, etab.).

Lurraren kutsadura: lurraren desoreka fisikoa, kimikoa eta biologikoa da, eta landareei, animaliei eta gizakiei 
modu negatiboan eragiten die.

Airearen kutsadura: airean berorren kalitatea aldatzen duten substantziak izatea da, eta izaki bizidunei eta, oro 
har, inguruneari eragiten die.

Hots-kutsadura: gizakiok sortzen ditugun zarata gogaikarriak dira, eta izaki bizidun guztien lasaitasunari eta 
osasunari eragiten die.

Kutsadura bisuala: iragarki-oharrekin edo kolore ugarirekin paisaiaren oreka naturala apurtzea da; askotarikoak 
eta bizitasun handikoak izaten dira, eta izaki bizidunen bizi-kalitateari eragiten die horrek.

Kutsadura termikoa: lurraren tenperaturaren batez bestekoa goraka doa etengabe, eta horrek kliman aldaketak 
eragin ditu, uholdeak, lehorteak, eta abar, esaterako.

EBANJELIOA

«Jendeak galdetzen zion: zer egin behar dugu, bada? Hark erantzuten 
zien: bi soineko dituenak eman diezaiola bat jantzirik ez duenari, eta 
jatekoa duenak ere bana dezala. Joan ziren zergalari batzuk ere ba-
taiatzera eta galdetu zioten: Maisu, zer egin behar dugu? Hark erantzun 
zien: ez kendu inori legezko dena baino gehiago. Soldaduek ere galde-
tu zioten: eta guk, zer egin behar dugu? Hark erantzun zien: ez atera 
inori dirurik gogorkeriaz, ezta gezurrezko salakuntzaz ere; konforma 
zaitezte daukazuen soldatarekin.» (Lk 3,10-14)

OTOITZA

Aita ona,
gauza guztiak sortu 
eta mundu zoragarri bat eman zenigun hori.
Gizaki guztiok Zure sorkuntza zaintzen 
jakin dezagun eskatzen dizut.
Animalien, basoen
bizitza errespeta dezagun.
Ez dezagula natura gaizki erabili,
ez eta kutsaduraz zikindu ere. 

Aita ona,
galde diezaiogula gure buruari zer egin dezakeen
gutariko bakoitzak naturaren alde.
Bakoitzak bere gaitasuna, kontzientzia eta laguntza  
eskain ditzala gure planeta salbatzeko.

Aita ona,
zain dezagula ura garbi eta garden,
neurriz eta xahutu gabe erabil dezagula.
Arnasten dugun eta bizia ematen digun airea  
kutsatu gabe bizitzen ikas dezagula.

Aita ona,
lagun iezaguzu pertsonei eta naturari
entzuten ikasten.
Pertsonen lasaitasuna eta osasuna eragozten duten
zarata guztien aurka borroka gaitezela.

Lagun hurkoa
GOGOETA

Lagun hurkoa ez da hor dagoen zerbait. Norbera egiten 
da hurko. Hurkoa ez da odolagatik, arrazagatik, dirua-
gatik, hurbiltasunagatik... nirekin harremanak dituena. 
Hurko bihurtzen naiz gizaki batengatik edo, are, atze-
rritar edo etsai batengatik harengana hurbiltze aldera 
urrats bat ematen dudanean.

(Carlo María Martini)

•	Orduan, noiz zara lagun hurkoa? Noren lagun hurko egin zara?

EBANJELIOA

“Badakizue legean agindua: maitatu lagun hurkoa eta gorrotatu etsaia. Nik, berriz, hau diotsuet: maitatu etsaiak eta 
egin otoitz pertsegitzen zaituztetenen alde. Horrela, zeruko zeuen Aitaren egiazko seme-alaba izango zarete, hark 
zintzoentzat eta gaiztoentzat ateratzen baitu eguzkia, eta zuzenentzat eta zuzengabeentzat isurtzen euria. Izan ere, 
maite zaituztetenak bakarrik maite badituzue, zer sari zor zaizue?” (Mt 5, 43-46) 

KONTAKIZUNA

Mutiko horrek maitatzen irakatsi zidan. Egun batean, 
Calcuttako etxean, ez genuen haurrentzat azukrerik. Au-
zoko 4 urteko mutiko batek Ama Teresa azukrerik gabe 
gelditu zela entzun zuen. Etxera joan zen, eta hiru egunez 
azukrerik ez zuela jango esan zien gurasoei, Ama Teresa-
ri eman ahal izateko. Hiru egun igaro ondoren, gurasoek 
gure etxera ekarri zuten: eskuetan azukrez betetako boti-
la txiki bat zuen; hiru egun haietan jan ez zuena zen, hain 
zuzen. Haur hark maitatzen irakatsi zidan. Garrantzitsue-
na ez da zer ematen dugun, ematen dugun horretan jart-
zen dugun maitasuna baizik.  

(Teresa de Calcuta)

OTOITZA

Irakats iezadazu maitatzen,

inor sufritzen ikusten badut.
Jesus, irakats iezadazu maitatzen,
neuretik emateko aukera dudanean.
Jesus, irakats iezadazu maitatzen,
norbait etsita edo triste ikusten dudanean.
Jesus, irakats iezadazu maitatzen,
familian behar nautenean.
Jesus, irakats iezadazu maitatzen,
bidezkoak ez diren egoerak ikusten ditudanean.  
Jesus, irakats iezadazu maitatzen.
Irakats iezadazu, Jesus adiskidea,
bizia besteen alde ematen.
On egiten eta bidezkoa izaten,
bakean bizitzen eta bakea eraikitzen.


